art ed orange  _  P h i l   L o f t h o u s e 

Phil Lofthouse ei artist. Oriundamein dall’Engheltiara, viva el ussa a Walenstadt. Da pign ensi eis el s’interessaus per art ed ha la fin finala fatg siu hobi tier sia professiun. Tgei ei in artist e tgei ei art? Tgei art fa Phil Lofthouse? E tgei inspirescha el da far art? Ella suandonta intervesta cun Phil Lofthouse has ti la pusseivladad d’emprender d’enconuscher il giuven artist engles e da survegnir in’investa en sia lavur. El explichescha era a nus tgei che art munta per el, tgei quitaus ch’in artist ha e co el ei vegnius tier igl art.

Siu maletg cul tetel “Orange” vegn presentaus ell’aschunta.

Profil _ 

Num _ Lofthouse

Prenum _ Phil

Domicil _ Walenstadt

Naziunalitad _ Engheltiara

Di da naschientscha _ 30 da november 1976

El ei carschius si a West Yorkshire ed ha era frequentau leu la scola primara e la secundara. Cun 17 onns eis el ius a habitar a Brighton, el sid dall’Engheltiara, nua ch’el ha frequentau in onn da preparaziun sin ina scola aulta d’art e dessegn. Silsuenter ha el studegiau art e dessegn all’ universitad da Northbrook. Dapi ch’el ha finiu siu studi d’art lavura el sco artist. Mo digl art eis ei denton grev da viver, aschia ch’el ha aunc giu differentas lavurs dasperas. Igl october 2002 eis el vegnius en Svizra. Dapi la stad 2003 instruescha el, sper sia professiun d’artist, engles.

Intervesta:
1 _ Tgei ei art? _ Tgei munta art per tei?

Art ei da principi ina idea ch’ei vegnida tras in process fisic – per exempel malegiar, fotografar ni filmar – e che vegn presentada alla publicitad. L’idea savess esser da portretar ina persuna, in animal, ina emoziun ni ina cuntrada. L’idea savess denton era esser quella d’experimentar cun materials, colurs, figuras e fuormas etc.

2 _ Tgei fuorma d’art fas ti?

Jeu sun in pictur e lavurel pil mument sin teila da glin ni sin in funs d’alumini cun colurs dad ieli. Jeu sun pli interessaus al maletg sco object. Quei munta che jeu sun pil mument pli occupaus cul co e cul tgei che mes maletgs ein fatgs che cul product final sco tal.

3 _ Pertgei eis ti sedecidius pigl art?

Jeu hai giu interess da malegiar dapi ch’jeu sai seregurdar. Sco affon malegiavel jeu utschals e cuvrevel las preits da mia combra cun agens maletgs. Miu tat ei staus ina gronda influenza ed inspiraziun per mei, cunquei ch’el era medemamein artist ed ha produciu tschiens aquarels. Gia da giuven hai jeu saviu ch’jeu vegli luvrar cun art en ina ni fuorma ni l’autra. All’entschatta, ella vegliadetgna dad endisch ni dudisch onns, level jeu daventar architect. Culs onns e duront la scola secundara ei l’idea da studegiar dessegn grafic sesviluppada. Jeu hai midau casa e sun ius el sid dall’Engheltiara aunc adina culla medema idea cu jeu havevel 17. Suenter in onn pausa hai jeu entschiet in cuors d’art alla scola aulta a Brighton. Leu havein nus studegiau ina gronda varietad da roms naven dall’illustraziun tochen tier dessegn da product. Igl ei stau en quei temps ch’jeu hai giu l’idea da daventar pictur da professiun – jeu havevel buca realisau avon ch’ei seigi pusseivel dad haver la pictura sco professiun – ed havevel l’impressiun che sulettamein maletgs da picturs gia morts vegnien cumprai! Quei fatg cumbinaus cullas criticas da miu scolast d’art e dessegn – mia secunda gronda influenza, han convertiu mei ed jeu sun sespecialisaus ella secunda part dil cuors e pli tard all’universitad sin studis d’art fin (Fine Art Study).

4 _ Tgei munta inspiraziun per tei?

Veta!

5 _ Co inspirescha la Svizra tei?

Igl ei grev da dir exact tgei ch’inspirescha mei da malegiar quei ch’jeu malegel, aber la bellezia cuntrada cheu en Svizra sto giugar ina rolla per quei ch’jeu fetsch.

6 _ Tgei motivescha tei?

Jeu hai da motivar memez. Quei ei stau in da mes impediments, dapi ch’jeu hai finiu l’universitad igl onn 2000. Duront l’universitad erel jeu circumdaus d’art e d’artists. Quei era per mei fetg impurtont ed jeu savevel adina discussiunar mes problems cun auters artists. Pli tard, persuls en miu studio, sun jeu sedumandaus co ei mondi vinavon. La medemas damondas ein stadas vinavon presentas. Tgi ei interessaus vida quei ch’jeu fetsch? Fetsch jeu la dretga caussa? Havess jeu stuiu studegiar zatgei auter? Quei ei stau in dils pli dirs temps da mia veta. Pér dapi dacuort hai jeu realisau tgei che muncava en mia lavur. Senza ina clara idea ed ina finamira realistica per mintga singul maletg era ei nunpusseivel per mei da cuntinuar culla lavur e vegnir tier buns resultats. Jeu duvravel in ferm fundament, ina ferma basa. Cheu en Svizra, cun sustegn da mia amitga e sia gronda pazienzia e carezia, sun jeu staus habels d’anfar quei fundament. Quei ei la motivaziun per cuntinuar cun mia lavur.

7 _ Tgei temas stattan en connex cun tiu art?

Mes temas ein las materias ch’jeu drovel e lur caracteristicas – co sai jeu duvrar, manipular, controllar, ordinar e regular quella materia.

8 _ Tgeinin ei tiu messadi?

Jeu hai buc in messadi ch’jeu vi transmetter entras mia lavur.

9 _ Tgei finamira has ti?

Mia finamira ei quella da scaffir avunda lavurs per ina exposiziun igl onn che vegn.

10 _ Art abstract – tgei ei quei?

Art ei abstract sch’igl ei buc ina representaziun realistica d’enzatgei. Punct da partenza sa ina idea realistica che representa l’idea digl artist esser.

11 _ Tgei ei tia perschuasiun?

Jeu hai survegniu in schenghetg – jeu duess buca sfarlatar quel.

12 _ Tgei quitaus ha in artist?

(Mira damonda 6). Ed era daners! Negins picturs san surviver senza aunc ina lavur “normala” dasperas, tochen ch’els han in bien num ed ein secumprovai el mund digl art. Jeu hai cletg dad haver anflau ina secunda professiun che fa grond plascher a mi. Quella lavur sustegn mia carriera d’artist.

13 _ Tgei cussegls dattas ti a giuvenils ch’ein interessai vid art?

Hagies adina in carnet da notizias cun tei – per nudar ideas da scriver ni dessignar, per tener si fotografias e cartas etc.

Empren d’enconuscher las gallarias d’art dalla Svizra – e viseta era las casas d’art e las pintgas gallarias independentas.

Legia tut tgei che ti anflas sur dad art. Cun observar tgei ch’auters han fatg e fan, sas ti capir meglier quei che ti emprovas da far. Aschia sas era rimnar ideas.

Exercezi renda perfetgs! Igl ei adina pusseivel da perfecziunar tia lavur e far dapli ordlunder.

Phil Lofthouse, matg 2004

